Nafarroako Parlamentuko Mahaiak, 2012ko otsailaren 27an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Bildu-Nafarroa parlamentu-taldeak aurkezturiko mozioa, zeinaren bidez Nafarroako Gobernua premiatzen baita azter ditzan beharrezkoak diren formulak Espainiako Koroaren eta Armadaren finantzaketa bazter uzteko, Estatuarekiko Hitzarmen Ekonomikoaren bidez.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran eztabaidatzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2012ko otsailaren 27an

Lehendakaria: Alberto Catalán Higueras

MOZIOAREN TESTUA

Maiorga Ramírez Errok eta Bakartxo Ruiz Jasok, Bildu-Nafarroa parlamentu-taldeko eledunek, Legebiltzarreko Erregelamenduaren 196. artikuluaren eta hurrengoen babesean, honako mozio hau aurkeztu dute, Osoko Bilkuran eztabaidatu eta bozkatzeko.

Nafarroako Gobernua krisi ekonomikoaren aitzakia ari da baliatzen Ongizatearen Estatuaren zutabeak –Osasuna, Gizarte Gaiak eta Hezkuntza– areago ahultzeko. Baliabide ekonomikorik ez dagoelako argudioa baliatuta, UPN-PSN oinarrizko zerbitzu publikoak ari dira murrizten.

Egoera horren aurrean, badira, koalizio honek defendatzen duen moduan, beste alternatiba batzuk; esaterako, politika fiskalaren birformulazio sakona, gastu-lehentasunen funtsezko aldaketa, eta nafar guztien dirua zenbait erakundetara, hala nola Koroara edo Espainiako Armadara, desbideratzen ez jarraitzea.

Bildu parlamentu-taldean argi daukagu ideologikoki ez garela identifikatuta sentitzen bi erakunde horietako bakar batekin ere, eta beste horrenbeste esan liteke Nafarroako herritar askoren sentimenduei dagokienez ere. Baina hausnarketa politiko horretaz harantzago, uste dugu sasoia dela ekonomiari dagokionez ere hausnar dezagun nafarren zergen zati handi bat Koroa eta Espainiako Armada finantzatzera bideratzeari buruz, gure iritziz bi erakunde horiek ez baitira inondik ere lehentasunezkoak, hain gutxi bizi dugun krisi ekonomiko larria bizi dugularik.

Edozein modutan, uste dugu Ogasun Publikoaren bidez bildutako nafarren dirua herritarren beharrizanak asetzera bideratu behar dela. Izan ere, eta are alde batera utzita gure jarrera ideologikoa erakunde horien aurkakoa dela, ez da onargarria –adibide bat besterik ez da– oinarrizko errenta murrizten den bitartean Koroa finantzatzen jarraitzea, Koroa ez dago-eta preseski kaudimengabezia-egoeran, ezta utzarazia edo langabezian ere; nafar asko, ordea, bai.

Hortaz, borondate politikoa eta gastu-lehenespena dira kontua. Sen ona eta gizarte-justizia argiro mintzo zaizkigu: lehenik eta behin nafarren oinarrizko beharrizanak ase behar dira, oinarrizko zerbitzu publikoak ziurtatu eta enplegua sustatu. Eta hori dena, oraingoz, ez da gertatzen ari, baliabide ezaren aitzakiarekin. Beraz, onartezina iruditzen zaigu testuinguru honetan luxu bat diren zerbitzuak, lehentasunik ez dutenak, ordaintzen jarraitzea, eta hori dena nafarren interesen kaltetan egitea.

Hori dela-eta, parlamentu-talde honek honako erabaki proposamena aurkeztu du, Osoko Bilkuran eztabaidatu eta bozkatzeko:

Nafarroako Parlamentuak Nafarroako Gobernua premiatzen du azter ditzan beharrezkoak diren formulak, Espainiako Koroaren eta Armadaren finantzaketa bazter uzteko, Estatuarekiko Hitzarmen Ekonomikoaren bidez.

Nafarroako Parlamentuak Nafarroako Gobernua premiatzen du Koroaren eta Armadaren finantzaketari dagokion zenbatekoa balia dezan osasuna, hezkuntza eta gizarte gaiak bezalako oinarrizko zerbitzu publikoetako inbertsioa areagotzeko.

Iruñean, 2012ko otsailaren 21ean

Foru parlamentariak: Maiorga Ramírez Erro eta Bakartxo Ruiz Jaso

